FIL-QORTI TAL-MAĠISTRATI (MALTA)
BĦALA QORTI TA’ ĠUDIKATURA KRIMINALI
MAĠISTRAT 
DOTTOR LARA LANFRANCO MA Law (Melit), B.A., LL.D.

Il-Pulizija
(Spet. Sherona Buhagiar)

Vs

Alan Cutajar
Kump. Nru.: 272/23
Illum l-10 ta’ Mejju 2023.
Il-Qorti,
Rat l-imputazzjonijiet miġjuba kontra Alan Cutajar ta' 39 sena, mwieled il-Pieta` nhar it-18 ta’ April, 1983, jirrisjedi ġewwa Ta’ Pennellu, BLK B3, FL 2, Triq Vincenzo Ciappara, Mellieha, u detentur tal-karta tal-identita’ 0238383M li tressaq taħt arrest akkużat talli nhar id-29 ta’ Marzu 2023, bejn l-16.00hrs u l-17.00hrs, gewwa l-Mellieha u/jew f’dawn il-Gzejjer Maltin;
1. Ikkawża lil ommu u cioe’ Theresa Cutajar li kienet qed tghix fl-istess dar bhall-hati, biżgħa li se tintuża vjolenza kontriha jew kontra l-proprjetà taghha jew kontra l-persuna jew il-proprjetà ta’ xi ħadd mill-axxendenti, dixxendenti, ahwa subien jew bniet, (Art. 251(3), Art. 222(1)(a), Art. 202(h)(iii)(v), Art. 251H(a), Art. 251HA tal-Kapitlu 9 tal-Ligijiet ta’ Malta);

2. U aktar talli fl-istess data, hin, lok u cirkostanzi, ikkawża lil ħuh u cioe’ Carlston Cutajar li kien qed jghix fl-istess dar bhall-hati, biżgħa li se tintuża vjolenza kontrih jew kontra l-proprjetà tieghu jew kontra l-persuna jew il-proprjetà ta’ xi ħadd mill-axxendenti, dixxendenti, ahwa subien jew bniet, (Art. 251(3), Art. 222(1)(a), Art. 202(h)(ii)(v), Art. 251H(a), Art. 251HA tal-Kapitlu 9 tal-Ligijiet ta’ Malta);

3. U aktar talli fl-istess data, lok, hinijiet u cirkostanzi, volontarjament hassar jew ghamel hsara jew gharraq hwejjeg haddiehor, mobbli jew immobbli, u cioe’ madum ta’ kamra tal-banju, liema hsara ma’ tiskorrix l-elfejn u hames mitt Ewro (€2,500) izda tiskorri l-mitejn u hamsin ewro (250) ghad-dannu ta’ ommu Theresa Cutajar (Art. 325 (b) tal-Kapitlu 9 tal-Ligijiet ta’ Malta);

4. U aktar talli fl-istess data, hin, lok u cirkostanzi, iddepożita, waqqa’, qiegħed jew xehet xi trab, ħmieġ, karta, rmied, ċikka ta’ sigarett, żibel, kaxxa, bittija, jew kull artiklu ieħor jew ħaġa oħra f’xi post pubbliku, triq, baħar, jew spazju fil-miftuħ li għalih il-pubbliku għandu aċċess, liema depożitu jew tħollija ma kienx awtorizzat b’liġi, (Reg.4 L.S.549.40); 


5. U aktar talli fl-istess data, hin, lok u cirkostanzi, rema, tefa’, jew xort’oħra ddepożita f’post, jew ġewwa post, jew minn xi post fil-beraħ, li l-pubbliku għandu d-dritt jew jista‘ jidħol fih mingħajr ħlas, u / jew ħallejt xi ħaġa tkun li tkun, f’ċirkostanzi tali li kkaġuna, ikkontribwixxa jew seta jwassal għall-istkerrih ta’ xi post fil-beraħ b’dan l-skart u żibel, jew ghamel dan kollu meta ma kienx awtorizzat bil-Liġi,(Art. 3 tal-Kapitlu 206 tal-Ligijiet ta’ Malta); 
U aktar talli nhar id-29 ta’ Marzu 2023 u fil-granet ta’ qabel, f’diversi hinijiet, gewwa l-Mellieha u/jew f’dawn il-Gzejjer Maltin;
6. Ghamel ingurji jew theddid mhux imsemmija band’ohra fil-Kodici Krimiali lil ommu u cioe’ Theresa Cutajar jew, jekk kien ipprovokat, ingurja b’mod li hareg barra mill-limiti tal-provokazzjoni, (Art. 339(1)(e) tal-Kapitlu 9 tal-Ligijiet ta’ Malta);

7. U aktar talli fl-istess dati, hinijiet, lok u cirkostanzi, ghamel ingurji jew theddid mhux imsemmija band’ohra fil-Kodici Krimiali lil huh u cioe’ Carlston Cutajar jew, jekk kien ipprovokat, ingurja b’mod li hareg barra mill-limiti tal-provokazzjoni, (Art. 339(1)(e) tal-Kapitlu 9 tal-Ligijiet ta’ Malta);

Il-Qorti ġiet mitluba li toħroġ Ordni ta’ Protezzjoni, inkluża fil-mori tal-kawża kontra Alan Cutajar a` benefiċċju ta’ Theresa Cutajar u Carlston Cutajar u dan fit-termini ta’ l-Artikolu 412Ċ tal-Kapitlu 9 tal-Liġijiet ta Malta kif ukoll sabiex f’każ ta’ ħtija, tipprovdi għas-sigurta’ ta’ Theresa Cutajar u Carlston Cutajar kif jew sabiex tinżamm il-Bon Ordni pubblika, flimkien mal-piena applikabbli għar-reat, torbot lil Alan Cutajar billi tapplika l-Artikoli 382A et seq tal-Kap 9 tal-Liġijijet ta’ Malta, għal żmien li tħoss xieraq u, jew torbot lil Alan Cutajar b’obbligazzjoni tieghu nnifsu taht penali ta’ somma flus li tigi ffissata mill-Qorti billi tapplika l-Artikoli 383 et seq. tal-Kapitolu 9 tal-Ligijiet ta’ Malta, ghal zmien li thoss xieraq. 
In oltre l-Qorti ġiet mitluba wkoll sabiex f’kaz ta’ htija, minbarra li tinfliggi l-pieni stabbiliti mil-Ligi, tordna lill-imsemmi  Alan Cutajar sabiex ihallas l-ispejjez li jkollhom x’jaqsmu mal-hatra ta’ esperti, jekk ikun il-kaz, hekk kif ikkontemplat fl-Artikolu 533 tal-Kapitolu 9 tal-Ligijiet ta’ Malta.
 
Rat d-dokumenti kollha eżebiti mill-Prosekuzzjoni f’dawn il-proċeduri in sostenn tal-imputazzjonijiet.
Rat ukoll il-kunsens tal-Avukat Ġenerali datat il-31 ta’ Marzu 2023 fejn ġie awtorizzat li dawn il-proċeduri jinstemgħu sommarjament.  
Rat ukoll illi matul il-preżentata ta’ din il-kawża, senjatament matul l-eżami mingħajr ġurament skond id-dettami tal-Artikoli 370(4), 390(1) u 392 tal-Kapitolu 9 tal-Liġijiet ta’ Malta l-imputat wieġeb li ma kellux oġġezzjoni li l-proċedura fil-konfront tiegħu tinstema’ sommarjament.  
Rat illi konsegwentement din il-Qorti kkonvertiet ruħha f’Qorti ta’ Ġudikatura Kriminali minn waħda Struttorja.  
Semgħet xi uħud mill-provi tal-Prosekuzzjoni fosthom lill-parte ċivile fil-kawża odjerna.
Rat sussegwentement illi matul is-seduta datata l-10 ta’ Mejju 2023 l-imputat iddeċieda li jirreġistra ammissjoni inkondizzjonata quddiem din il-Qorti kif ippreseduta fejn wara li din il-Qorti spjegat ir-riperkussjonijiet ta’ din l-ammissjoni u wara li tatu wkoll żmien xieraq sabiex jirrikonsidra din l-ammissjoni, hu tenna l-istess. 
Il-Qorti semgħet it-trattazzjoni finali dwar il-piena idoneja fiċ-ċirkostanzi  tal-każ.
Ikkunsidrat:
Illi fid-dawl tal-ammissjoni magħmula mill-akkużat seduta stante liema ammissjoni ġiet ikkonfermata mill-ġdid minnu matul l-istess seduta, din il-Qorti m’għandhiex triq oħra għajr li ssibu ħati tal-imputazzjonijiet kollha kif miġjuba kontra tiegħu.  
Illi għal dak li jirrigwarda l-piena konċernanti l-akkużat, din il-Qorti qieset l-ammissjoni relattivament bikrija tal-imputat għal dawn l-imputazzjoni u dan b’mod inkondizzjonat, in-natura tal-imputazzjonijiet miġjuba kontra l-imputat, il-Fedina Penali tal-imputat kif ukoll dak li ġie ttrattat, inkluż ir-rakomandazzjoni tal-partijiet illi l-imputat jingħata għajnuna sabiex jikkontrolla r-rabbja tiegħu li jidher li hija l-kawża ewlenija tal-imġieba tiegħu f’inċidenti bħal dawn.  
Decide:
Għal dawn il-motivi wara li din il-Qorti rat l-Artikoli 251B, 222(1)(a), 202(h)(iii)(v), 251H(a), 251HA, 325(b), 339(1)(e) u 17 tal-Kapitolu 9 tal-Liġijiet ta’ Malta kif ukoll l-Artikolu 3 tal-Kapitolu 206 kif ukoll ir-Regolament 4 tal-Leġislazzjoni Sussidjarja 549.40 tal-Liġijiet ta’ Malta: 
Qed issib illi imputat Alan Cutajar ħati tal-imputazzjonijiet kollha miġjuba kontra tiegħu u tikkundannah għal tmintax-il xahar priġunerija liema terminu ser ikun sospiż għall-perijodu ta’ tlett snin (3) millum jew mid-data li din is-sentenza issir definittiva u dan skond id-dettami tal-Artikolu 28A tal-Kapitolu 9 tal-Liġijiet ta’ Malta.  
In oltre wara li din il-Qorti rat l-Artikolu 28H tal-Kapitolu 9 tal-Liġijiet ta’ Malta din il-Qorti tordna illi l-ħati jikkumpensa l-ispejjeż tal-ħsarat ikkaġunati lill-parte ċivile illi skond il-provi prodotti jammontaw għal €1,850. 
In oltre wara li din il-Qorti rat l-Artikolu 412D tal-Kapitolu 446 tal-Liġijiet ta’ Malta qegħda tqiegħed ukoll lill-imputat taħt Ordni ta’ Trattament għal żmien tliet snin (3) u dan skond il-kundizzjonijiet kollha li jinstabu annessi ma’ din is-sentenza. 
Finalment din il-Qorti, wara li rat l-Artikolu 382A tal-Kapitolu 9 tal-Liġijiet ta’ Malta tqiegħed lill-ħati taħt Ordni ta’ Trazzin għall-perijodu ta’ tliet (3) snin millum favur il-parte ċivile Carlston Cuatajr u Theresa Cutajar u dan skond il-kundizzjonijiet kollha li jinstabu annessi ma’ din is-sentenza. 
Il-Qorti spjegat il-portata ta’ din is-sentenza lill-ħati f’lingwa li fehma li kkonferma li fehem l-istess.

